
Ahoana no ahazoana mihavana amin’Andriamanitra ?

AHOANA NO AHAZOANA MIHAVANA AMIN’ANDRIAMANITRA?

Ry sakaiza malala,


Faly aho nahare fa niaiky ny maha-mpanota very anao ianao, ary saika ho very mandrakizay, raha toa ka tsy maintsy niseho teo anatrehan’Andriamanitra amin’ny fo tsy mbola nibebaka. Niaiky ny fahotanao teo anatrehan’Andriamanitra koa ianao, saingy toa tsy mbola manana antoka ianao fa voavela heloka. Ankehitriny ianao dia manontany sao tsy tena mbola nibebaka tsara, na mbola tsy lalina tsara ny fiovam-ponao . Satria misy andro tsy hieritreretanao izany zavatra izany mihitsy, na koa eritreretina ihany fa tsy dia raharahiana.


Azoko tsara ny tianao ambara, satria nandalo izany toe-javatra izany toa anao koa aho. Nandritra ny taona maro aho dia efa nahalala fa very (ary mbola tanora dia tanora aho tamin’izany). Amin’ny atoandro aho dia tsy dia mieritreritra ny amin’izany loatra ; fa amin’ny hariva kosa, rehefa hatory iny aho, dia manomboka matahotra, ary mieritreritra hoe : “Raha maty anio alina aho, dia ho very mandrakizay!” Dia mamerina miaiky ny fahotako amin’Andriamanitra indray aho, ka mangataka aminy mba hamela izany. Tsy mbola nety nahazo antoka ny famelany ny fahotako ihany anefa aho. Indray andro, dia nilaza tamiko ny zokiko vavy fa nahazo fiadanam-po. Nanontany azy ny amin’izay nataony aho, ka ny harivan’iny dia mba nanao tahaka ny nataony koa aho, saingy tsy nisy vokany.


Indray hariva, teo amin’ny faha-17 taonako, raha nipetraka teo amin’ny sisim-parafarako aho ary kivy sy ketraka, dia nanao anakampo hoe : “Tsy misy dikany hay ny mivavaka. Efa an-taonany maro aho izao no nangataka tamin’Andriamanitra mba ho vonjeny, kanefa dia tsy mbola nisy fiovana ihany hatramin’izao”.


Tamin’izay fotoana izay dia nahatonga eritreritra toy izao tao an-tsaiko Andriamanitra : Kanefa anie efa voasoratra hoe : “Raha miaiky ny fahotantsika isika, dia mahatoky sy marina Izy (Andriamanitra) ka mamela ny fahotantsika sy manadio antsika ho afaka amin’ny tsy fahamarinana rehetra” (1 Jaona 1.9). Tsy marina ve izany? Marina tokoa izany, satria Andriamanitra dia tsy mba mandainga, hoy ny eritreritro. Natoron’ny Tompo ahy mazava àry ny dikan’izany amiko. Midika mantsy izany fa voavela hatramin’ny voalohany nibabohako azy marina tamin’Andriamanitra ny fahotako. Tamin’izay fotoana izay dia nameno ny foko, na ny marimarina kokoa, nameno ny eritreritro ny fiadanana. Azoko antoka tanteraka hatramin’io takariva io fa voavela tokoa ny heloko. Tsy nanana fisalasalana ny amin’izany intsony aho, satria Andriamanitra no efa niteny!
Tena nibebaka marina tokoa ve aho?

Nahoana no taona maro toy izany no nandalo vao nahatsapa ho nanana fiadanam-po aho? Tsy azo isalasalana fa ny mety ho antony anankiray, dia satria tsy dia nahatsiaro novesaran’ny fahamelohana loatra aho ka tsy nahatsapa lalina ny atao hoe fahotana. Tsy hoe misy karazana fetra apetrak’Andriamanitra akory, ka hoe tsy mamela heloka Izy raha tsy mahatratra izay fetra izay ny fisainantsika momba ny fahotana sy ny fibebahana. Tsy nisy olombelona, na dia iray aza, tamin’ny fotoana niovany fo, nahavita tena nibebaka marina tokoa, na nanana fahatsapana ampy tanteraka momba ny fahotana. Fa aorian’ny fotoana niovana fo isika mandrakariva vao tena mahatsapa hoe tena ratsy tokoa.


Tian’Andriamanitra anefa ny hahatsapantsika marina fa very isika. Arakaraky ny maha-lalina izany mantsy no maha-lalina kokoa ny fiovam-pontsika. Arakaraky ny hahatsapantsika ny fanamelohana sahaza antsika no maha-lalina kokoa ny fibabohantsika amin’ny fahotana vitantsika, ka hahatsapantsika ihany koa fitsaharana sy fiadanam-po tanteraka avy eo. Ny Fanahy Masina àry no miasa ao am-pon’ny mpanota ka mametraka ny fieritreretany eo ambanin’ny fahazavan’Andriamanitra, mba hahatsapany ny maha-very azy sy ny fahotany, ary hahafantarany ny didim-pitsarana mendrika hotononin’Ilay Andriamanitra marina sy masina ny aminy.


Tsy izay anefa no tena votoatin-javatra. Ny tena antony nahatonga izany toe-javatra izany mantsy dia satria ny tenako no nojereko fa tsy Andriamanitra. Tsy ampy ahy ny Teniny. Rehefa nahatsapa ny fahotako aho, ka nahatsapa ihany koa fa diso amin’ny zavatra rehetra, dia tokony ho nihaino ny feon’Andriamanitra aho. Mazava sady tsy misy hihambahambana ny Tenin’Andriamanitra momba izany:  “Raha miaiky ny fahotantsika isika dia mahatoky sy marina Andriamanitra ka mamela ny fahotantsika”. Tao anatin’ny foko sy ny fiainako no nitadiavako ny antoky ny famelan-keloka, fa tsy tamin’ny alalan’ny fandraisana ny Tenin’Andriamanitra izay manome toky izay rehetra miaiky ny fahotany fa voavela izany.

Ny fahamarinan’Andriamanitra


Andriamanitra dia tsy mba mitovy amin’ny mpitsara malemy fanahin’izao tontolo izao, ka manaiky lembenana sy manamaivamaivana ny sazin’izay olona mampangoraka azy, noho ny anankiray izay tsy nahay nandambolambo azy. Tsy mifanohitra velively amin’ny fitiavan’Andriamanitra sy ny fahasoavany mantsy ny fahamarinany. Ary izay no zava-mahagaga ao amin’ny filazantsara. Ilay Andriamanitra tokana ihany Izay hanatanteraka ny didim-pitsarany indray andro any amin’ny mpanota, no maneho ny fahamarinany ankehitriny, amin’ny  famelàny sy fanafoanany ny helok’izay rehetra manatona Azy amin’ny alalan’ny finoana an’i Jesoa Tompo. Ny fahamarinan’Andriamanitra mantsy dia ambaran’ny filazantsara fa miorina amin’ny finoana (Romana 1.17). “Mba hanehoana ny fahamarinany ankehitriny, mba ho marina Izy sady hanamarina izay manana finoana an’i Jesoa” (Romana 3.26).
Ny fanamarinana


Andriamanitra dia tsy afaka manao zavatra tsy marina, tsy mifanaraka tanteraka amin’ny fahamarinany. Noho izany, dia very mandrakizay ny olombelona raha tsy nahatanteraka ny asam-panavotana tany Golgota i Jesoa Tompo. Te hamonjy ny olona amin’ny fahaverezana mandrakizay ny fitiavan’Andriamanitra; saingy tsy azony natao izany,  satria ny fahamarinany dia nitaky ny fanamelohana ny mpanota. Ary tsy afaka ny hanohitra velively ny fahamarinan’Andriamanitra ny fitiavany.


Noho izany àry, dia nisy ilay zava-mahagaga voalaza ao amin’ny Hebreo 10 sy ny Salamo 40 sy ny sisa.  Ny sitrapon’Andriamanitra mantsy dia ny hahatonga ny olona rehetra ho vonjena (1 Timoty 2.4). Tonga olombelona i Jesoa Tompo ka nanao hoe : “Inty Aho tonga  … hanao ny sitraponao, Andriamanitra ô”. Nanaiky ny ho faty teo amin’ny hazofijaliana Izy mba hanefany ny trosa rehetra momba ny fahotana. Tonga ota Izy teo ka nihatra taminy ny fanamelohan’Andriamanitra; ary izany fanamelohana izany no nanomezana fahafaham-po tanteraka ny fahamarinan’Andriamanitra. 


Tsy noho Izy tenany no niaretan’ny Tompo izany fanamelohana izany. Izy mantsy no Ilay Masina sy Ilay Marina, Ilay tsy mba nahalala ota. Nitondra ny fahotantsika Izy, mba hisolo toerana izay rehetra mandray Azy ho Mpamonjy, amin’ny alalan’ny finoana.


Ary ankehitriny, dia afaka miteny amin’ny mpanota rehetra Andriamanitra hoe: “Mihavàna amin’Andriamanitra anie ianareo” (2 Korintiana 5. 20). Tsy ny fitiavany ihany àry, fa ny fahamarinany koa dia mitaky fa izay rehetra manatona Azy, amin’ny alalan’ny finoana an’i Jesoa Tompo, dia mandray ny famelan-keloka.

Ny fitsanganana amin’ny maty, porofon’ny fahamarinan’Andriamanitra


Tiako hodinihina akaikikaiky kokoa ny momba izany. Nanaiky ny hankeo amin’ny hazofijaliana i Jesoa Tompo, ka nitondra tao amin’ny tenany ny fahotan’izay rehetra mandray Azy, sy izay mbola hanaiky handray Azy any aoriana, (1 Petera 2. 24). Natao ota ihany koa Izy, ka dia niharan’ny fanamelohana (2 Korintiana 5. 21 ; Romana 8. 3). “Fahafatesana no tambin’ny ota” (Romana 6. 23), dia toerana lavitra an’Andriamanitra izany (Apokalypsy 20.14,15). Izany indrindra no tsy maintsy nihatra tamin’i Jesoa Tompo teo amin’ny hazofijaliana. Nilaozan’Andriamanitra Izy nandritra ireo ora maizim-pito ireo ary maty . Afaka niteny anefa Izy teo amin’ny hazofijaliana hoe: “Vita”.


Moa ve afaka nijanona tao am-pasana ny Tompo, rehefa nahatanteraka ny asam-panavotana? Ny fahamarinan’Andriamanitra, izay nahatonga ny fanamelohana hihatra taminy, dia nitaky ny hivoahany ny fasana . Tanteraka ny asam-panavotana ; efa nihatra ihany koa ny fitsaran’Andriamanitra ary afa-po tanteraka ny fahamarinan’Andriamanitra. Izany àry no nananganan’Andriamanitra Azy tamin’ny maty (Efesiana 1. 20). Izany no porofo, eo anatrehan’izao tontolo izao sy eo imasontsika, fa neken’Andriamanitra sy nahafa-po Azy ny asam-panavotana nataon’i Jesoa Tompo mba hisolo voina ny mpanota (Jaona 16. 8,10). Raha tsy nitsangana mantsy ny Tompo dia manambara izany fa tsy mbola tanteraka ny asam-panavotana. Ary dia tsy hisy famonjena ho antsika (1 Korintiana 15. 17, 18). Ny fitsanganana amin’ny maty àry no ivon’ny filazantsara, ka ny fanoherana izany fahamarinana izany dia manapotika ny filazantsara. 


Hoy ny teny ao amin’ny Romana 4. 25 hoe: “… izay natolotra noho ny fahadisoantsika ka natsangana indray ho fanamarinana antsika”.


Ao anatin’ny vanim-potoanan’ny fahasoavana isika izao. Hoy Andriamanitra amin’ny olombelona rehetra : “… samy efa nanota izy rehetra ka tsy manana ny voninahitra avy amin’Andriamanitra”. Hoy koa anefa Izy : “nefa hamarinina maimaimpoana amin’ny fahasoavany izy noho ny fanavotana izay ao amin’i Kristy Jesoa, Izay nasehon’Andriamanitra tamin’ny rany ho fanavotana amin’ny finoana” (Romana 3.23-25).


Natao “ho an’izay rehetra mino, fa tsy misy hafa” ny hafatra (Romana 3.22). Izay manaiky ny fitsaran’Andriamanitra sy miaiky fa very, kanefa ihany koa mandray an’i Jesoa Tompo amin’ny alalan’ny finoana ihany, no manana anjara amin’izany.


Ny Fanahy Masina àry no miasa ao anatinao, ka mitarika anao mba hiaiky ny fahotanao sy ny fahaverezanao. Nanatona an’Andriamanitra ianao ka niaiky teo anatrehany ny momba anao sy izay nataonao. Nitarika ny masonao Andriamanitra mba hijery an’i Jesoa Tompo ary hoy Izy taminao : “Maty ho an’ny mpanota Izy; ka raha mandray Azy ianao dia ataoko ho toy ianao no nanao ny asa vitany”. Nandray ny Tompo Jesoa ianao. Mila mino ihany koa ianao izao fa izay rehetra ambaran’Andriamanitra dia marina, ka noho izany dia voavela ny helokao. Tsy mikasika velively ny fahatsapanao na ny fihetseham-ponao anefa izany, fa ny amin’izay nambaran’Andriamanitra. Izany irery ihany no iankinan’ny zavatra rehetra. Ny alin’ny Paska (Eksodosy 12), raha nandalo tany Egypta ny anjely mpandringana, dia tsy mba nijanona tamin’ny trano izay nahitany ra. Tsy nampaninona na hitan’ny lahimatoa na ny havany hafa tao an-trano ilay anjely. Ny hany notakiana tamin’izy ireo fotsiny dia ny hanatanteraka izay nolazain’Andriamanitra, mba hilaminan’ny zavatra rehetra; saingy mba hananany ny fiadanana dia tsy maintsy nino izy ireo fa voaro tamin’ny fandringanana satria Andriamanitra no nanambara izany taminy.


Ny zavatra mahafinaritra amin’izany, dia izao: Andriamanitra, rehefa mandray ny mpanota iray, dia mahazo voninahitra amin’ny lafiny rehetra. Mazava fa miharihary amin’izany ny famindram-pony sy ny fahasoavany ary ny fitiavany, saingy tsy izany ihany. Rehefa misy mpanota manatona an’Andriamanitra amin’ny alalan’ny finoana an’i Jesoa Kristy Tompo, dia ataon’Andriamanitra ho toy izy no nanao ny asa izay nataon’i Jesoa. Satria efa nizaka ny famaizana rehetra noho ny amin’ny fahotana i Jesoa, dia afaka miteny ny mpanota hoe : Tsy misy fahotana intsony no fahitan’Andriamanitra ahy. Tsy misy fahotana tokony hotsaraina intsony na dia anankiray aza. Marina àry Andriamanitra, raha manafaka ahy tsy hiharan’ny fanamelohana intsony ka manamarina ahy. Ankalazaina amin’izany ny fomba fitsaran’Andriamanitra sy ny fahamarinany, satria Izy efa nilaza, tao amin’ny Teniny, fa te hamonjy ny mpanota.


Tonga tena mazava izany ny dikan’ ny teny ao amin’ny 1 Jaona 9 hoe : “Raha miaiky ny fahotantsika isika, dia mahatoky sy marina Izy (Andriamanitra), ka mamela ny fahotantsika sy manadio antsika ho afaka amin’ny tsy fahamarinana rehetra”.

Fantatr’Andriamanitra ny fiainantsika tany aloha


Mety hiteny angamba ianao hoe : “Fa toa tsy mahatsapa fiovana mihitsy anie aho e! Toa vao mainka aza aho manao zavatra ratsy betsaka kokoa noho ny teo aloha”. Ekena tsy am-pisalasalana fa ankehitriny dia mahita fahotana betsaka kokoa noho ny teo aloha eo amin’ny fiainanao ianao. Lalànan-javatra izany, satria nampahiratin’ny Fanahy Masina ny masonao. Saingy efa fantatr’Andriamanitra rahateo ny aminao fony vao nanatona Azy ianao. Fantany ny fonao sy ny fiainanao ary ny fahotana rehetra vitanao sy izay mbola hataonao. Nahafantatra be lavitra ny amin’izany Izy ary mihoatra noho izay mety ho takatry ny sainao eto ambonin’ny tany. “Fa … niseho ny fahamoram-panahin’Andriamanitra, Mpamonjy antsika, sy ny fitiavany ny olona”, na dia tonga amin’izay lazainy ihany koa aza isika hoe : “Fa isika kosa dia adala fahiny, tsy nanaiky, voafitaka, dia andevon’ny filàna sy ny fahafinaretana maro, ary velona tamin’ny lolompo sy ny fialonana sady hala no nifankahala”. (Titosy 3.3 sy 4). “Fa fony mbola tsy nanan-kery isika, dia maty Kristy tamin’ny fotoan’andro, hamonjy ny ratsy fanahy… Fa Andriamanitra mampiseho ny fitiavany antsika, fa fony mbola mpanota isika, dia maty hamonjy antsika Kristy” (Romana 5.6,8). “Fony mbola fahavalo isika no nampihavanina tamin’Andriamanitra” (Romana 5.10).

Vita fihavanana amin’Andriamanitra isika


Araka izany, na dia fantatr’Andriamanitra tsara tokoa aza ny aminao, dia nanome an’i Jesoa Tompo Izy mba hanananao fiainana mandrakizay amin’ny alalan’ny finoana Azy. Hoy mantsy Izy : Raha manatona Ahy amin’ny alalan’ny finoana ny ran’i Jesoa Tompo ianao dia hamarinina maimaim-poana (Romana 3. 23-25). Raha manatona Azy ianao dia hafahany amin’ny trosam-pahotana rehetra, ka ny fahamarinany no asehony amin’izany. Maneho izany fa hatramin’ny fotoana nanatonanao Azy, miaiky ny fahotanao, dia tsy manameloka anao intsony Izy. Aminy, dia milamina ny zavatra rehetra. Fa ianao ve manan-javatra hokianina aminy? Tsia. Nanatona an’Andriamanitra ianao, satria nahatsapa fa tena mila ny famelàny ny helokao.


Koa nahoana àry no tsy manana fiadanam-po ianao? Ny hoe vita fihavanana amin’Andriamanitra anefa dia midika fa tsy misy na inona na inona intsony mbola olana eo amin’Andriamanitra sy ianao, fa efa milamina ny zavatra rehetra. Tsy misy trosa tokony haloanao amin’Andriamanitra intsony, fa efa nohamarininy ianao noho ny finoanao an’i Jesoa Tompo; ka noho izany dia manana anjara amin’ny fanavotana mandrakizay izay efa azon’ny Tompo rahateo ianao (Hebreo 9.12 ; Romana 5.1). Tsy misy olanao amin’Andriamanitra intsony koa satria efa nampihavanina taminy ianao (2 Korintiana 5.20). Noho izany dia efa vita fihavanana amin’Andriamanitra ianao! Hoy ny voalaza ao amin’ny Romana 5.1 hoe : “Efa nohamarinina tamin’ny finoana isika, dia aoka hanana fihavanana amin’Andriamanitra”! 

Ka tsy manana fiadanam-po anie aho e!

Nefa dia hoy ianao hoe : Tsy manana fiadanam-po anie aho e! — Mety hitranga tokoa izany, satria tsy mbola nanaiky ianao fa efa vita ela anie ny fampihavanana. I Jesoa Tompo no nanao izany fampihavanana izany. Izy no fihavanantsika. Izy koa no manambara izany fihavanana izany amintsika (Efesiana 2.15, 14, 17). “Ny rany teo amin’ny hazofijaliana no nanaovany fampihavanana” (Kolosiana 1.20). Ka tamin’ny fotoana izay nandraisanao Azy, dia manana anjara amin’izany fihavanana izany ianao; saingy mba ahafahanao miaina an’izany dia mila mino ianao fa izany tokoa no izy. Manana fiadanam-po ianao raha vao mino fa milaza ny marina Andriamanitra raha manambara fa i Jesoa Tompo no nanao ny fampihavanana teo amin’ny hazofijaliana. Ianao mantsy izao dia mitovy amin’ireo miaramila japoney tany amin’ny nosy kelin’ny ranomasim-ben’i Pasifika izay tsy nahalala ka dia mbola niaina tahaka ny tamin’ny ady ihany, dimy taona tatỳ aorian’ny nitsaharan’izany ady izany. Mbola niandry ny fanafihan’ny fahavalo izy ireo… dia tahaka ny nataony nandritra ny ady ihany. Fa nahoana? Satria noheveriny fa mbola mitohy ihany ny ady. Ny tena antony lalina ny amin’ny tsy anananao fiadanam-po, dia satria ianao tsy mandray ny Tenin’Andriamanitra tsy am-pihambahambana. Lasa sakana lehibe ho anao izany. Fa mihoatra noho izany, maniratsira an’Andriamanitra ianao raha tsy mino ny Teniny. Satria mantsy “Andriamanitra tsy mba olona ka handainga” (Nomery 23. 19).

 Raha vao mino an’Andriamanitra koa anefa ianao momba io zavatra io, dia mila misaotra Azy amin’izay rehetra nomeny anao sy noho ny fahasoavany mahagaga. Dia hahatsapa fiadanam-po ianao — fa tsy alohan’izany akory. Ny olona manao hoe: “Mahita aloha, vao mino!”; fa Andriamanitra kosa manao hoe: “Mino aloha, vao mahita!”
Manao veloma finaritra

Ny namanao H.L.H.

NAFAHANA TAMIN’NY HERIN’NY OTA


Ry sakaiza malala,


Nahita fiadanam-po sy filaminan-tsaina tao amin’ny asam-panavotana notanterahin’i Jesoa Kristy ianao izao. Efa niaiky ny fahotanao teo anatrehan’Andriamanitra ianao ary efa nino izay rehetra nambaran’Andriamanitra ny amin’i Jesoa Tompo sy ny asam-panavotana nataony. Fantatrao àry fa tsy hiharan’ny fitsarana intsony ianao, ka afaka miteny hoe : “Ny rany no nanadio ahy tamin’ireo fahotako rehetra!”.


Toa tsy dia mitory fifalian-dehibe loatra anefa izato teninao. Mety ho efa nahatsapa ihany ianao saingy toa efa tsy anananao intsony indray izany ankehitriny. Tsy mila manontany anao ny zava-nitranga aho. Ny toe-javatra efa niainako dia manambara ny amin’izany ary ny Tenin’Andriamanitra rahateo manamafy izany.


Kivy amin’ny tenanao ianao. Nanantena mantsy ianao fa hiova tanteraka ny fiainanao rehefa niova fo ianao ka hiadana ny eritreritrao. Kanjo ny mifanohitra amin’izany no tsapanao. Mbola ireo eritreritra ratsy teo aloha ihany no miverina ao an-tsainao ary mbola ao ihany koa ireo toetranao sy fahalemenao talohan’ny niovanao fo. Mbola mora sosotra sy mora mirintona toy ny teo aloha ihany ianao. Mihevitra ianao fa tsy izany no tokony ho fandehan-javatra (ary marina ny anao) ary tsy ankasitrahan’Andriamanitra izany. Ianao rahateo tsy te hitoetra amin’izany intsony ka miezaka miady amin’izany, kanefa dia toa zava-poana ihany izany. Toa vao mainka aza miharatsy ihany ny toe-javatra. Indraindray dia toa hitanao ho misy fihatsarany kely, saingy miverina ho ratsy ihany avy eo. Nivavaka mafy ianao mba hanampian’ny Tompo anao handresy, saingy toa tsy nandaitra ihany koa izany. Angamba aza ianao mahatsapa ny nolazain’ity mpino anankiray ity izay nanao hoe : “Arakaraka ny ivavahako amin’ny maraina, no vao mainka maha-ratsy kokoa ny zava-mitranga amiko!”

Fantatro tsara ny amin’izany satria efa mba niainako ihany koa. Nandritra ny roa taona voalohany taorian’ny fotoana nahatsapako filaminan-tsaina, dia nahatsapa ny tenako ho ory dia ory aho ka tsy sahy nilaza tamin’olona akory ny amin’ny efa niovako fo. Nandritra izany fotoana izany anefa dia niteny im-betsaka tamiko ny reniko hoe : “Mila miova fo ianao”. Tsy sahy nilaza taminy akory aho hoe efa niova fo anie aho. Heveriko tokoa fa tsy hino izay lazaiko izy raha nahita ny fitondrantenako.


Ahoana no fomba hanazavana an’izany? Tsy ara-dalàna mantsy raha toa ka tsy miova vokatry ny fiovam-po ny fiainan’ny zanak’Andriamanitra anankiray; na raha toa ka mbola manohy manota hatrany ny mpino iray ka mahatsiaro fahoriana lalina, na dia tsy sitrapony aza.


Roa no antony mahatonga izany zavatra izany:

1- 
Tsy fantatsika marina ny tena hevitry ny asam-panavotana nataon’i Jesoa Tompo, araka izay anambaran’ny Tenin’Andriamanitra azy.

2- 
Na koa, na dia mahalala ny amin’izany fahamarinana izany aza isika, dia tsy mandray izany kosa ho antsika, tsy mampihatra izany, satria tsy araka ny maha-izy azy no andraisantsika azy, tsy raisintsika tsotra hoe izany no lazain’ny Tenin’Andriamanitra.

Ny toetry ny olombelona


Tao amin’ny taratasiko farany, dia nasehoko anao, araka ny voalaza ao amin’ireo toko voalohandohany ao amin’ny epistily ho an’ny Romana, fa ny olombelona rehetra dia efa nanota avokoa; ka noho izany dia meloka eo anatrehan’Andriamanitra; kanefa koa izay rehetra manaiky an’i Jesoa Tompo dia mandray ny famelàna ny helony; ka dia hamarinin’Andriamanitra. Araka izany, ny olona niova fo rehetra dia afaka miteny hoe: “Efa nohamarinina tamin’ny finoana isika”, ka dia manana “fihavanana amin’Andriamanitra amin’ny alalan’i Jesoa Kristy Tompontsika” (Romana 5.1).


Miandany amin’ny meloka Andriamanitra ka namboatra ny zavatra rehetra ho azy, mba hahavonjy azy.


Manomboka ao amin’ny Romana 5.12, dia lohahevitra vaovao no velabelarina. Tsy ny amin’ireo fahotantsika intsony,  izany hoe ny asa ratsintsika, no lazaina, fa ny amin’ny toetrantsika. Nahoana moa ny olona no tsy manao afa-tsy ny manota? Satria na ny toetrany na ny fony dia ratsy. “Ny fo dia mamitaka mihoatra noho ny zavatra rehetra sady manana aretina tsy azo sitranina; iza moa no mahafantatra ny aminy?” (Jeremia 17.9). “Fa avy ao anatin’ny olona, dia avy ao am-pony, no ivoahan’ny sain-dratsy, dia ny fijangajangana, ny halatra, ny vonoan’olona, ny fakam-badin’olona, ny fieremena, ny lolom-po, ny fitaka, ny fijejojejoana, ny avonavona, ny hadalana”, hoy i Jesoa Tompo (Marka 7.21-22). Ao amin’ny Titosy 3.3, dia toy izao no anambaran’i Paoly apostoly ny amin’ny toetrantsika: “Fa isika koa dia adala fahiny, tsy nanaiky, voafitaka, dia andevon’ny filàna sy ny fahafinaretana maro, ary velona teo amin’ny lolompo sy ny fialonana, sady hala no nifankahala”. Tsy ny asa ratsy ataontsika no tanisaina eto, fa famelabelarana ireo fihetseham-pontsika, ny toetrantsika, ny maha-isika antsika.

Tahaka ny endrik’Andriamanitra sy araka ny tarehiny


Ny Romana 5.12-21 dia mampahafantatra antsika ny antony ananantsika izany toetra maha-mpanota antsika izany, izay tsy inona fa noho isika samy taranak’i Adama avokoa.


I Adama dia natao ho tahaka ny endrik’Andriamanitra sy natao ho araka ny tarehiny (Genesisy 1.26; 5.1). Ny hoe “tahaka ny endrik’Andriamanitra” dia maneho ny toerana nomena azy eo anivon’ny zava-boary. Amin’ny maha-mpitantana voatendrin’Andriamanitra azy, dia misolo tena an’Andriamanitra eto ambonin’ny tany izy ary noho izany, dia lohany manapaka amin’ny zava-boary manontolo. Na dia teo aza anefa ny fahalavoan’ i Adama sy ny korontana naterak’izany; ary na teo koa aza ny fiovana lehibe vokatr’izany, dia mbola mitoetra amin’ny maha-endrik’Andriamanitra azy ihany izy, ary ny olombelona rehetra koa amin’ny maha-taranany azy (1 Korintiana 11.7).


Ny hoe “araka ny tarehin’Andriamanitra” kosa indray, dia manambara ny fahadiovan’ i Adama sy ny tsy fananany tsiny. Nisy firaisam-po amam-panahy teo amin’Ilay Mpahary sy ny olona izay nohariany. Indrisy anefa fa tsy naharitra ela akory izany. Nandika ny didin’Andriamanitra i Adama, ka dia very ny fahadiovany ary dia lasa mpanota meloka izy. Tsy nolazaina intsony, tatỳ aorian’ny nahalavoan’i Adama, ny maha-araka ny tarehin’Andriamanitra azy na ny taranany. Ny zavatra nataon’Andriamanitra tamin’ny nahariany ny olombelona tany am-boalohany ihany no ampiasana izany teny izany (Genesisy 1. 26; Jakoba 3. 9).

Araka ny endrik’i Adama sy tahaka ny tarehiny


Mazava dia mazava ny lazain’ny Genesisy 5 momba izany. Ao amin’ny andininy 1 no ahitantsika fa nataon’Andriamanitra ho tahaka ny tarehiny ny olombelona. Ao amin’ny andininy faha-3 kosa anefa, rehefa niteraka i Adama, dia tahaka ny tarehiny sy araka ny endriny ny taranany, dia tahaka ny mpanota meloka, zava-boahary nianjera lavitra an’Andriamanitra. Noho izany, ny zaza rehetra teraka dia efa mpanota sahady raha vao teraka, satria mitovy toetra amin’ny ray aman-dreniny.


Hoy i Joba: “Aiza no misy madio ateraky ny tsy madio? Tsy misy na dia iray akory aza” (Joba 14.4). Hoy ihany koa i Davida: “Indro tamin’ny heloka no niterahana ahy, ary tamin’ny fahotana no torontoronina ahy ny reniko” (Salamo 51.5). Ao amin’ny Romana 5.12-21 no ahitantsika ny fehin-kevitra azo tsoahina avy amin’izany toe-javatra izany; dia toy izao izany: noho ny fahadisoan’i Adama dia maty ny olona maro, satria noho ny fahadisoan’ny olona anankiray dia nanjaka ny fahafatesana (and. 15, 17). Ny vokatry ny fahadisoan’i Adama dia nahatratra ny olona rehetra izay niara-voaheloka taminy avokoa (and. 18) ary noho ny tsy fankatoavan’i Adama, dia lasa mpanota avokoa ny taranany rehetra (and. 19). Raha lazaina amin’ny teny hafa, dia toy izao: ny toetry ny olombelona rehetra eo am-pahaterahany dia tahaka ny an’i Adama, razam-beny voalohany, taorian’ny fahalavoany, dia mpanota miandry ny fahafatesana ary voaroaka niala tao amin’ny saha Edena, tsy ho eo akaikin’Andriamanitra. 


Eto àry dia ny toetran’ny olona no resahina fa tsy ny amin’ireo fahotana izay nataonyRaha mbola tsy manao fahotana iray akory ny olona iray, dia izao manaraka izao ny toetrany: mpanota izy, ka dia mendrika ny fahafatesana ho fanamelohana azy. Tsy hoe meloka izy raha vao teraka; tsy meloka izy raha tsy atỳ aoriana, noho ireo zavatra hataony, noho ireo fahotana ho vitany. Ao amin’ny Apokalypsy 20.12 dia hitantsika fa ny maty dia hotsaraina araka ny asany avy fa tsy araka ny toetrany. Ny toetran’ny olombelona anefa dia tsy ahafahany ho tonga any an-danitra velively. Andriamanitra rahateo tsy mahazaka olombelona mpanota manatrika Azy. Ilay Andriamanitra masina dia tsy maintsy mampanalavitra Azy mandrakizay ny olona tahaka izany. Andriamanitra dia Mazava ka tsy mba misy maizina akory ao aminy (1 Jaona 1.5), ary tsy mahazaka aizina eo anatrehany (Efesiana 5.8). Hatsipiny any amin’ny maizina any ivelany ireny, ka “any no hisy fitomaniana sy fikitroha-nify” (Matio 8.12; 22.13). Raha tsy nahatanteraka ny asam-panavotana àry i Jesoa Tompo, dia tsy ho nisy olona afaka niditra any an-danitra, na dia ny zazakely izay maty taorian’ny nahaterahany aza ka tsy nanatanteraka fahotana na dia anankiray akory aza.

Tsy ampy ny hoe voavela  heloka!

Araka izany àry dia tsy ampy ny hoe voavela heloka. Raha nitondra ireo fahotako rehetra teo amin’ny hazofijaliana ny Tompo, kanefa tsy nanao na inona na inona ambonin’izany ho ahy, dia marina tokoa fa tsy hotsaraina noho ireo fahotako intsony angamba aho; saingy ho very mandrakizay ihany. Afaka mamela heloka Andriamanitra, fa tsy afaka kosa mamela ny toetra ratsy, dia ilay toetra ratsy sy mpanota. Efa nampandalovin’Andriamanitra tranga maro isan-karazany ahazoany maneho izay mety ho tsara ao anatiny ny olombelona. Toy izany, ohatra, ny talohan’ny safodrano, raha tsy mbola nanome didy na fandrarana Andriamanitra; sy ny taorian’ny safodrano izay nametrahan’Andriamanitra fahefana hanafay ny faharatsiana (Genesisy 9. 5,6); ary tatỳ aoriana, raha nanokana ny Isiraely ho olony Izy, ka nanome azy ireo ny didiny sy ny fitsipiny, ary nanaiky ny honina eo aminy, noho ny fahatsaram-pony (Deoteronomia 4. 6-8). Avy eo moa dia nanome azy ireo mpitsara sy mpaminany ary mpanjaka Izy. Nitaiza azy ireo tamin’ny fitsipiny Izy. Ary tamin’ny farany, dia tonga teto ambonin’ny tany mihitsy Izy ho “Andriamanitra tonga nofo”, tamin’ny fahasoavana. “Andriamanitra ao amin’i Kristy no nampihavana izao tontolo izao taminy ka tsy nanisa ny fahadisoany” (2 Korintiana 5 19). Inona anefa no nitranga? “Tonga tany amin’ny Azy Izy, fa ny Azy tsy nandray Azy” (Jaona 1.11). “Ary ny mazava dia namirapiratra ao amin’ny maizina; fa ny maizina tsy nandray azy” (Jaona 1.5). “Aleon’ny olona ny maizina toy izay ny mazava” (Jaona 3.19). Ratsy indrindra ny olombelona ka dia vitany hatramin’ny nanilikilika sy nandà Ilay Andriamanitra Izay niseho tamin’ny fahasoavany, ary nanombo an’i Jesoa, “Ilay Andriamanitra tonga nofo”, tamin’ny hazofijaliana (1 Timoty 3. 16). Ny hazofijaliana dia maneho miharihary fa ny olombelona dia ratsy tanteraka, ka tsy misy azon’Andriamanitra atao afa-tsy ny manameloka azy.


Izany no antony itenenan’i Jesoa Tompo, ao amin’ny Jaona 3, tsy hoe: “Raha tsy voavela heloka ny olona, dia tsy hahita ny fanjakan’Andriamanitra”, fa hoe: “Raha tsy ateraka indray ny olona…”

Ny valin-teny omen’Andriamanitra

Ny Romana 5. 12-21 dia manome antsika vahaolana omen’Andriamanitra mikasika izany zavatra toa sarotsarotra raisina izany. Ilay olona voalohany, dia ilay Adama voalohany izany, dia nampita tamin’ny taranany rehetra ny toetra maha-mpanota azy, (izany hoe amin’ny olona rehetra hatrany am-bohoka). Noho izany dia nirahin’Andriamanitra ho etỳ ambonin’ny tany i Jesoa Tompo, ilay olona faharoa sy Adama farany (1 Korintiana 15.45-47), mba ahazoany manome ny toerana novidiny tamin’ny alalan’ny asany (dia ilay fanavotana nataony teo amin’ny hazofijaliana), ho an’izay rehetra tafaray aminy. Izany moa dia mitondra antsika amin’ny fanontaniana hoe: Manao ahoana moa izany toerana izany?


I Jesoa Tompo dia “nitondra ny fahotantsika tamin’ny tenany teo ambony hazo” noho ny fanamelohan’Andriamanitra (1 Petera 2.24). Tsy izay ihany anefa. Ny Romana 8 3 dia manambara fa Andriamanitra dia “naniraka ny Zanany, naka ny endriky ny nofo ota sy ny amin’ny ota, ka nanameloka ny ota tao amin’ny nofo”. Ao amin’ny 2 Korintiana 5.21 ihany koa dia ahitantsika ny hoe: “Izay tsy nahalala ota dia efa nataony ota hamonjy antsika, mba ho tonga fahamarinan’Andriamanitra ao aminy kosa isika”. Ireo andinin-tSoratra Masina roa ireo dia tsy miresaka ny amin’ny fahotantsika akory, na ny amin’ny asa ratsintsika, fa miresaka ny amin’ny ota, dia ny fitsipika fototry ny atao hoe ratsy, ny loharanon’ny ota ary ny  toetra ratsy maha-isika antsika mihitsy. Ny Romana 8.3 moa dia miresaka ny amin’ny “nofo ota” sy ny amin’ny “ota ao amin’ny nofo”. Ny toetra ratsy maha-isika antsika dia voafaritr’ireo teny ampiasaina ao amin’ny Romana 5.8 ireo.


Ao amin’ireo andinin-tSoratra Masina ireo dia hitantsika fa nataon’Andriamanitra ho ota i Jesoa Tompo, raha nihantona teo amin’ny hazofijaliana. Tsy hoe nitondra ny fahotantsika fotsiny ihany ny Tompo tamin’izany, fa nandray mihitsy ny toetra ratsy maha mpanota antsika. Nohelohin’Andriamanitra àry Ilay tsy mba nahalala ota akory, ka nataony tahaka ny olona mpanota izay manana toetra ratsy maha mpanota. Nohelohin’Andriamanitra avokoa na ny toetra maha mpanota ny olona, na ireo fahotany, (ny asa ratsy nataony); ary dia samy nampihariny tamin’i Jesoa Tompo avokoa ny fanamelohana ireo zavatra roa loha ireo. Noho izany, dia maty ny Tompo ary nalevina.

Ilay Adama farany


Ny herin’Andriamanitra kosa anefa dia nanangana an’i Jesoa Tompo tamin’ny maty (Efesiana 1. 20), ka nampiharihary fa afa-po tanteraka ny fitsaràny, raha ny amin’ny fahotantsika sy ny toetra ratsy ao amintsika. Nitsangana tamin’ny maty ny Tompo ary efa tanteraka ny fitsarana. Sata vaovao izao no ijoroany eo anatrehan’Andriamanitra, dia Ilay niaritra tanteraka ny fanamelohana noho ny ota sy ireo fahotana, kanefa kosa natsangan’Andriamanitra mba ho porofo fa afa-po tanteraka tamin’ny asany ny fitsaràn’Andriamanitra; ary ankehitriny, dia miaina amin’nby fitsanganana amin’ny maty Izy. Izany no satan’i Jesoa Tompo, Ilay olona faharoa, dia Ilay Adama farany, hatramin’ny nahatonga Azy ho lohan’ny ankohonana vaovao, dia ny ankohonan’Andriamanitra.


Ny Romana 5. 12-21 dia milaza amintsika fa izay rehetra ampitoviana aminy dia mitovy sata aminy koa. “Ny fahasoavan’Andriamanitra sy ny fanomezana avy amin’ny fahasoavan’ny Olona iray, dia Jesoa Kristy, no tonga be ho an’ny maro kosa”. (and 15). “Noho ny fahadisoana maro … no nisehoan’ny fanomezam-pahasoavana ho fanamarinana”. (and 16). “Izay mahazo ny haben’ny fahasoavana sy ny fanomezan’ny fahamarinana no hanjaka amin’ny fiainana noho ny nataon’ny Anankiray, dia Jesoa Kristy” (and 17). Ampy ho fanamarinana ho fiainana ny asam-panavotana nataon’i Jesoa Kristy; ary noho ny fankatoavany dia natao ho marina isika (and 18,19). Ny fahasoavana dia manjaka amin’ny alalan’ny “fahamarinana ho fiainana mandrakizay” (and 21). “Fa raha nampiraisina taminy tamin’ny endriky ny fahafatesany isika, dia ho tahaka izany koa amin’ny fitsanganany” (Romana 6. 5). Ny Efesiana 2. 6 dia manambara zavatra lalindalina kokoa momba izay. Andriamanitra dia namelona antsika miaraka amin’i Kristy, nanangana antsika niaraka tamin’i Kristy ary nametraka antsika ihany koa niaraka aminy any an-danitra ao amin’i Kristy Jesoa.


Fantatsika àry fa ny asam-panavotana nataon’i Jesoa Tompo dia tsy mijanona eo amin’ny famelàna ny helotsika ihany fa misy dikany lalindalina kokoa. Rehefa manatona an’Andriamanitra ny mpanota anankiray, amin’ny alalan’ny fiaikeny ny helony, sy noho ny finoany an’i Jesoa Tompo, dia raisin’Andriamanitra ho anisan’ny ankohonany izy, ka tonga fananan’i Jesoa Tompo. Natao ho toy ny azy ny asam-panavotana manontolo notanterahin’i Jesoa. Izany dia midika fa ny fanamelohana ireo fahotany sy ny ratsy vitany dia efa nentina teo amin’ny hazofijaliana avokoa; ka dia efa voaisotra. Ny toetra maha mpanota azy ihany koa anefa dia efa voaheloka ka dia efa maty tamin’ny nahafatesan’i Jesoa Tompo teo amin’ny hazofijaliana. Ankehitriny dia efa mandray anjara amin’ny fiainam-baovaon’i Jesoa Tompo natsangana tamin’ny maty izy. Ilay Adama farany (ilay “fanahy mahavelona” — 1 Korintiana 15. 45 —) dia nanome fofon’aina azy sy nanome azy ny fiainany manokana tamin’ny nitsanganany tamin’ny maty (Jaona 20. 22). Manana ny fiainana mandrakizay izy ary i Jesoa Tompo mihitsy no fiainany (Jaona 3. 15, 16; 1 Jaona 1. 1, 2; 5. 11-13, 20).

Maty niaraka tamin’i Kristy


Ny olona izay mahatakatra tsara izany dia tsy miezaka ny hihatsara amin’ny herin’ny tenany intsony. Fantany mantsy fa tsy hainy atao ny manatsara izay efa nolazain’Andriamanitra fa hoe very mandrakizay. Fantany ihany koa anefa fa novonoin’Andriamanitra ho faty teo amin’ny hazofijaliana, tao amin’i Jesoa Tompo izy. Izany rahateo no ambaran’ny batisa. Natao batisa ho amin’ny fahafatesan’i Jesoa Tompo izy, ka dia niara-nalevina taminy tamin’ny alalan’ny batisa, ho amin’ny fahafatesana (Romana 6. 3, 4). (Tsy manamaivana izany fahamarinana izany ve ny fanaovana batisa amin’ny famafazana ny rano, fa tsy amin’ny fanatsobohana?) Fantany àry fa Andriamanitra dia tsy mijery azy afa-tsy ao amin’ny maha-olom-baovao azy, dia olom-baovao izay tsy te hanota, ary tsy afaka manota intsony. Tahaka izany indrindra koa no ijereny ny tenany, dia olona maty ny amin’ny ota, saingy velona kosa ho an’Andriamanitra ao amin’i Kristy Jesoa (Romana 6.11). Tsy afaka hiady amin’ny ota ao anatiny akory ny kristiana, tsy misy mihitsy filazana fa tokony hanao izany izy ao amin’ny Soratra Masina; ny mifanohitra amin’izany aza, ny ataony dia ny mihevitra ny tenany ho efa maty ny amin’ny ota. (Marihina moa fa ny Hebreo 12. 4 eto dia tsy miresaka momba ny ota izay mitoetra ao anatintsika, fa ny amin’ny ota eto amin’ity izao tontolo izao izay manohitra antsika ity). Marina aloha fa ny ota izay mitoetra ao anatin’ny kristiana iray dia mbola te hitraotra ihany. Te haneho izy fa mbola velona ihany, fa ny kristiana dia tokony tsy hamela azy hiseho intsony. Tsy tokony hihevitra azy akory izy, fa mila mijery an’i Jesoa Tompo. Koa rehefa miasa ao anatin’ny foko ny ota, ka misintona ny saiko hitodika any aminy, dia tsy tokony hihaino izany akory aho, fa mila mampifantoka ny saiko any amin’ny Tompo Jesoa. Tsy ny ota intsony no hameno ny saiko amin’izay. Rehefa mibanjina an’i Jesoa Tompo mantsy isika, dia afaka mivelatra eo amintsika ny fiainam-baovao: “Isika rehetra kosa amin’ny tava tsy misarona dia mijery ny voninahitry ny Tompo toy ny amin’ny fitaratra, ka ovana hahazo izany endrika izany indrindra avy amin’ny voninahitra ka ho amin’ny voninahitra, toy ny avy amin’ny Tompo, dia ny Fanahy” (2 Korintiana 3. 18).


Raha manao izany aho, dia anjaran’ny Fanahy Masina izay mitoetra ao anatiko no miady amin’ny nofo (ilay toetra maha-mpanota) (Galatiana 5. 17). Tsy anjarantsika ny miady. “Ny tenanareo dia ataovy ho efa maty ny amin’ny ota, fa velona ho an’Andriamanitra ao amin’i Kristy Jesoa” (Romana 6. 11).

Ny zavatra tsapa eo amin’ny fiainana


Koa ahoana àry, araka izay nosoratako tany am-piandohana, no misy kristiana maro izay misento eo ambanin’ny herin’ny ota? Ary nahoana no tsy misy kristiana na iray aza izay tsy mahatsapa izany toe-javatra nandalovany teo amin’ny fiainany izany, sy ny ady atao amin’izany? Tsy hoe mandritra ny androm-piainan’ny mpino akory ny fisian’izany ady izany. Isaorana anie ny Tompo, satria tsy tahaka izany tokoa. I Jesoa Tompo dia nandresy an’i Satana sy ny ota; noho izany, ireo rehetra izay manana anjara ao aminy dia mitoetra ao amin’ny fahafahana (Galatiana 5. 1,13,16) ary mivelona amin’ny fiainam-pandresena (Romana 8. 1-4). Ireo rehetra izay mahatsapa ny ambaran’ny Romana 8. 1-11 dia afaka amin’ny herin’i Satana sy ny ota ary ny fahafatesana. Ny vokatry ny Fanahy no hita ao amin’izy ireo (Galatiana 5. 22) ary ho tanteraka ao aminy ihany koa izay zavatra marina takian’ny lalàna (Romana 8.  4).


Fantatry ny tsirairay anefa ny amin’izany ady izany, satria araka izay zavatra efa niainantsika ihany no ahalalantsika ny amin’ny hoe fanafahana.


Rehefa miova fo ny olona iray, dia mahita sy mahatsapa ireo fahotany ary mahatsiaro mavesatra ny amin’izany, satria manoloana azy ny fitsaran’Andriamanitra. Mandray ny fiainam-baovao izy ary tonga manana sitrapo vaovao izay mifono faniriana hanompo an’Andriamanitra. Ny sitra-pon’Andriamanitra no katsahiny ka tiany hotanterahina tahaka ny lalàna. Amin’izany anefa dia ny toetra maha mpanota azy ihany no fantany. Ny Romana 7 moa no milazalaza ny amin’izany.


Ao amin’ny andininy efatra voalohany, dia ahitantsika ny foto-pampianarana milaza ny amin’ny toerana misy antsika. Isika dia maty raha ny amin’ny lalàna ary nampiraisina amin’ilay Kristy izay efa nitsangana tamin’ny maty. Ny andininy faha-5 sy faha-6 indray dia manambara ny zavatra miseho eo amin’ny fiainana. Ny zavatra tsikaritra voalohany amin’izany dia ny hoe: tsy manana hery ny lalàna. Ny lalàna dia masina sy marina ary tsara. Natao ho an’ny “fiainana” izy, satria mantsy voasoratra hoe “izay manao izany zavatra izany dia ho velona”. Araka izay zavatra niainako anefa, dia tsapako fa fahafatesana no entiny ho ahy, satria noho izany lalàna izany, dia mitsiry ao am-poko ny fitsiriritana. Nefa ny lalàna mandrara ahy tsy hitsiriritra. Mitarika ahy hahalala marina ny tena toetrako izany: “Fantatro fa tsy misy zavatra tsara mitoetra ato amiko, dia ato amin’ny nofoko” (and. 18). Na izany aza anefa, ny fahalalako fa te hanao ny tsara aho, saingy ny ratsy izay hàlako ihany no tanterahiko (and. 15), dia mitarika ahy hanavaka ilay izaho izay te hanatanteraka ny tsara ka mankasitraka ny lalànan’Andriamanitra araka ny toetra anaty (and. 22) sy ny hery ato anatiko, ny ota, izay mahatonga ahy hanao ny ratsy (and 20). Tsapako amin’izany àry fa andevon’ny ota izay mitoetra ato anatiko aho. Manota aho: “lalànan’ny ota” izany, dia lalàna tsy azo ovàna ary tsy hananako hery ny manohitra azy. Andevon’izany lalàna izany aho.


Noho izany ny Fanahy Masina dia mitarika ahy hahita ny toetrako tsy misy fanantenana, ka mahatonga ahy hikiaka koa hoe: “Indrisy! Olo-mahantra aho! Iza no hanafaka ahy amin’ny tenan’ity fahafatesana ity?” (and. 24). Ny tenin’Andriamanitra anefa dia manome valin-teny ho antsika ny amin’izany ao amin’ny andininy 25 hoe: “Misaotra an’Andriamanitra aho amin’ny alalan’i Jesoa Kristy Tompontsika”. 

Fanafahana


Afaka amin’io tenan’ny fahafatesana io aho! Voaheloka tao amin’i Kristy teo amin’ny hazofijaliana izy (and. 3). “Tsy izaho intsony no velona, fa Kristy no velona ato anatiko” (Galatiana 2.20). “Ao amin’i Kristy” aho, dia eo amin’ilay toerany taorian’ny nitsanganany tamin’ny maty. Koa amin’izany, dia tsy misy fanamelohana ho ahy intsony (Romana 8.1). Ny Fanahy Masina dia nanome fiainana vaovao ao anatiko, dia fiainana tsy manota intsony ary mihoatra noho izany, tsy afaka manota, fa miombom-po tanteraka amin’Ilay nanome azy (Jaona 3.5, 6). Ambonin’izany dia monina ao anatiko ny Fanahy Masina ary Izy no hery mahatonga ilay fiainana vaovao hivelatra araka ny maha-izy azy (1 Korintiana 6.14; Jaona 4.14; 7.38, 39). Izy ihany koa no manatanteraka ny ady amin’ny nofo (Galatiana 5.17). Araka izany, ny lalàn’ny Fanahin’aina ao amin’i Kristy Jesoa (izay tsy azo ovàna velively) no mahafaka ahy amin’ny lalàn’ny ota sy ny fahafatesana (Romana 8.2; ampitahao amin’ny 7.23). Tsy ao amin’ny nofo (izay toetra taloha) intsony aho, fa ao amin’ny Fanahy. Ny toerana misy ahy dia voafaritry ny fananako ilay fiainana izay natolotry ny Fanahy Masina ahy teo amin’ny fahateraham-baovao (Jaona 3) sy ny fonenan’Izy Fanahy Masina rahateo ao anatiko (Romana 8.9). Midika izany fa an’i Kristy aho, ka dia kristiana tokoa.


Ny toetra tokony ho izy ho an’ny mpino dia olona afaka — nafahana tamin’ny fanandevozan’i Satana, ny ota sy ny fahafatesana, afaka mba hanompo an’Andriamanitra — olona afaka mba hisitraka ny fiombonana tsy tapaka amin’Andriamanitra sy mba hanana fifaliana tonga lafatra (1 Jaona 1. 3, 4).


Ny Tompo anie hanome anareo, sy ho ahy koa, izany toetra izay tokony hananantsika izany.

Mirary soa indrindra.


Hoy ny rahalahinareo ao amin’ny Tompo.   


H.L.H.
